
№ 03 (776), студзень 2020 года 3Краязнаўчая газета

Рысінскі Саламон Фёдаравіч (каля 1560, Полацкае 
ваяв. – 1625), польскі і беларусі паэт-лацініст, філосаф, 
фалькларыст, этнограф, педагог – 460 гадоў з дня 
нараджэння.

Светлагорск (Шацілкі; 1560), горад, цэнтр раёна 
Гомельскай вобласці – 460 гадоў з часу першага 
ўпамінання.

Чавусы (1560), горад, цэнтр раёна Магілёўскай 
вобласці – 460 гадоў з часу першага ўпамінання.

Віленскі ўніверсітэт (1570), найстарэйшая навучальная 
ўстанова Беларусі і Літвы – 450 гадоў з часу заснавання.

Карповіч Лявонцій (свецк. Лонгін (Логвін); каля 1580, 
Пінск – 1620), рэлігійны дзеяч, пісьменнік-палеміст, 
адзін з пачынальнікаў айчыннага сістэматычнага 
багаслоўя, першы архімандрыт Віленскага брацкага 
Свята-Духавага манастыра, святы Беларускай 
Праваслаўнай Царквы – 440 гадоў з дня нараджэння.

Кунцэвіч Іасафат (свецк. Іван; 1580 – 1623), 
уніяцкі царкоўна-палітычны дзеяч Рэчы Паспалітай, 
святы Рымска-Каталіцкага Касцёла – 440 гадоў з дня 
нараджэння.

Баплан Гіём Левасэр дэ (каля 1600 – 1673 ці пасля 
1675), французскі інжынер-фартыфікатар, картограф, 
які склаў карту «Вялікае Княства Літоўскае і Белая 
Русь», дзе ўпершыню назва «Беларусь» вынесеная ў 
загаловак, – 420 гадоў з дня нараджэння.

Семяновіч Казімір (каля 1600 – пасля 1651), інжынер 
і тэарэтык артылерыі, мысліцель-гуманіст – 420 гадоў з 
дня нараджэння.

Куцеінская друкарня (Орша; 1630 – 1654), цэнтр 
беларускага кірылічнага кнігадрукавання пры Аршан-
скім Куцеінскім Богаяўленскім манастыры – 390 гадоў 
з пачатку існавання.

Вашчанка Максім Ярмалініч (1650-я, Магілёў – 
1708), друкар (Слуцк, Магі лёў) і гравёр па медзі, адзін з 
заснавальнікаў Магілёўскай школы гравюры – 370 гадоў 
з дня нараджэння.

К а з ы р э ў с к і  І в а н  П я т р о в і ч  ( 1 6 8 0  –  1 7 3 4 ) , 
землепраходзец, першы даследчык Курыльскіх астравоў 
і паўднёвай часткі Камчаткі, паходзіў з беларускай 
шляхты – 340 гадоў з дня нараджэння.

Вашчыла Васіль Мацвеевіч (1690, Клімавіцкі р-н – 
1744), кіраўнік сялянскага руху і антыфеадальнага 
Крычаўскага паўстання 1743 – 1744 гг. – 330 гадоў з 
дня нараджэння.

Супрасльская друкарня (Беластоцкае ваяв.; пач. 
1690-х – 1803), якая існавала пры Супрасльскім 
Дабравешчанскім мана стыры і выпусціла больш за 420 
выданняў, сярод якіх буквары славянскай мовы, першы 
славяна-польскі друкаваны «Лексікон» (1772), першы 
кірылічны помнік нотадрукавання (1697) і інш. – 330 
гадоў з пачатку існавання.

Гескі Ксаверы Дамінік (1700? – 1764), жывапісец, 
гравёр – 320 гадоў з дня нара джэння.

Глаўбіц Іаган (ßí) Êðûøòîô (1700? – 1767), беларускі 
і літоўскі архітэктар, ства ральнік шматлікіх каталіцкіх 
храмаў у Беларусі – 320 гадоў з дня нараджэння.

Агінскі Міхал Казімір (1730 – 1800), дзяржаўны дзеяч 
Рэчы Паспалітай, кампазітар, пісьменнік, мецэнат – 290 
гадоў з дня нараджэння.

Нясвіжскі тэатр Радзівілаў (1740 – 1791 ці 1809), 
прыдворны тэатр, які дасягнуў прафесійнага ўзроўню 
і стаў значнай старонкай у гісторыі тэатральнага 
мастацтва Беларусі, – 280 гадоў з пачатку існавання.

Сітанскі Леан (Лявон; каля 1745, Гродна – 1800), 
скрыпач, дырыжор, педагог, адзін з найвыдатных 
музыкантаў свайго часу, пад кіраўніцтвам якога 
Гродзенская капэла Тызенгаўза стала адной з лепшых 
у Еўропе, – 275 гадоў з дня нараджэння.

Главацкі Антоні (каля 1750 – 1811), тэатральны 
мастак і партрэтыст, творчасць якога звязаная з 
мастацкім жыццём Беларусі, Літвы і Польшчы, – 270 
гадоў з дня нараджэння.

Нясвіжская друкарня (1750-я – 1790-я), заснаваная 
Радзівіламі, першая на тэрыторыі Беларусі дру карня, дзе 
выкарыстоўвалі кірыліцу, у ёй выдадзены «Катэхізіс» 
С. Буднага – першая кніга на бела рускай мове – 270 гадоў 
з пачатку існавання.

Анацэвіч Ігнат Сымонавіч (1780, Бераставіцкі р-н – 
1845), гісторык, археограф, архі віст, даследчык гісторыі 
ВКЛ – 240 гадоў з дня нараджэння.

У 2020 годзе спаўняецца
(Падаецца ў зваротна-храналагічным парадку)

(Пачатак у №№ 1 і 2. Працяг будзе)

100 гадоў таму 14 сту-
дзеня ў вёсцы Плёсы Ба-
бруйскага раёна нарадзіў-
ся будучы літаратар, заслу-
жаны работнік культуры 
Беларусі, лаўрэат Літара-
турнай прэміі імя Янкі Ку-
палы Мікола Аўрамчык. З 
нагоды юбілею ў розных 
установах краіны быў ар-
ганізаваны шэраг памят-
ных мерапрыемстваў.

У зале беларускай літа-
ратуры Нацыянальнай 
бібліятэкі Беларусі з 3 сту-
дзеня па 19 лютага прахо-
дзіць прысвечаная юбіляру 
кніжная выстаўка «Голас 
вернасці». Кніжная спад-
чына аўтара прадстаўленая 
ў раздзеле «Запрашэнне да 
роздуму», ку ды ўвайшлі кні-
га вершаў «Сустрэчы былых 
канагонаў», раман «У пад-
зямеллі», апо весць «Палон», 
зборнікі вершаў «Пярэд-
ні край», «Шляхамі друж-
бы», «Ключы жураў ліныя», 
«Універсітэцкі гарадок», 
«Радовішча», «Агледзіны», 
«Запрашэнне да роздуму» 
і інш. Раз дзел «Майстар 
беларускай паэзіі» склалі 

Радовішчы Міколы Аўрамчыка
пераклады з Дж. Байрана, 
А. Міц кевіча, І. Франка, 
М. Джаліля, Л. Украінкі, 
М. Рыльскага і інш. Матэры-
ялы аб жыцці і творчасці вы-
кладзеныя ў раздзеле «Нам 
засталася спадчына».

У дзень народзінаў літа-
ратара ў Дзяржаўным літа-
ратурна-мемарыяльным 
музеі Якуба Коласа адбы-
лася літаратурная вечары-
на памяці М. Аўрамчыка, 
да якой прымеркавалі ад-
крыццё выстаўкі «У Доме 
Якуба Коласа». Назву вы-
стаўкі абралі з радка верша 
юбіляра, які ён прысвяціў 
гаспадару і яго дому. Экс-
пазіцыю выстаўкі склалі 
кнігі Міколы Якаўлевіча, 
матэрыялы з фондаў музея, 
асабістага архіва нашчад-
каў Якуба Коласа, прыват-
най калекцыі сям’і юбіляра.

У вечарыне, якую адкрыў 
дырэктар музея Аляксандр 
Храмы, прынялі ўдзел і вы-
ступілі празаік Генрых Далі-
довіч, паэты Кастусь Цвірка 
(галоўны рэдактар вы да-
вецтва «Кнігазбор»), Казімір 
Камейша, Міхась Пазнякоў 

(старшыня савета Мінскага 
гарадскога аддзялення Саю-
за пісьменнікаў Беларусі), 
Яўген Хвалей, Алесь Кама-
роў скі, журналіст Святлана 
Воцінава (галоўны радак-
тар часопіса «Маладосць»), 
унучка Якуба Коласа Марыя 
Міхайлаўна Міцкевіч, наш-
чадкі М. Аўрамчыка. Пад 
час імпрэзы прагучалі вер-
шы юбіляра «У Доме Якуба 
Коласа», «Адлёт жураўлёў» 
і інш.

Вечарыну аздобілі сту-
дэнты Беларускай дзяр-
жаўнай акадэміі музыкі 
Уладзіслаў Баркевіч і Іры-
на Цераш, якія выканалі 
пяць лірычных інтэрмец-
ца кампазітара Дзмітрыя 
Смольскага на словы Ген-
рыха Гейнэ.

15 студзеня ў Дзяржаў-
ным музеі гісторыі бела-
рускай літаратуры ладзілі 
веча рыну «Сведка эпохі» ў 
рамках праекта «Дыяменты 
прыгожага пісьменства», 
якую правёў навуковы су-
працоўнік музея Андрэй 
Мельнікаў. Пра свае су-
стрэчы і стасун кі з Мікала-
ем Якаўлевічам распавялі 
ўнук Аркадзя Куляшова, 
стваральнік і кіраўнік гурта 
«Літвіны» Уладзімір Бярбе-
раў, калегі па літаратурнай 
працы Анатоль Вярцін скі, 
Г. Далідовіч, Васіль Зуё-
нак, К. Камейша. Аб працы 
М. Аўрамчыка на пасадзе 
рэдактара аддзела паэзіі ў 
часопісе «Мала досць» рас-
павяла С. Во цінава. Словы 
пра бацьку ад нашчадкаў 
юбіляра выказала малод-
шая дачка – Наталля. Му-
зею падаравалі кнігі, аса-
бістыя рэчы і юбілейны 
медаль удзельніку Вялікай 
Айчыннай вайны.

17 студзеня ў Бабруй-
скім краязнаўчым музеі 
«Гадзіну памяці» земляка 
адзна чы лі імпрэзай, у назву 
якой абралі радок з верша 
юбіляра «Як тут хлебам, 
мёдам і гры бамі пахне на-
вакол сама зямля…». Да 
мерапрыемства сумесна з 
супрацоў нікамі бібліятэкі 
№ 8 імя Ефрасінні Полацкай 
была падрыхтаваная вы-
стаўка твораў М. Аўрамчы-
ка, фота і іншыя дакументы.

Наталі КУПРЭВІЧ, фота аўтара

3 студзеня ў інтэграванай 
бібліятэцы аг. Дэмбрава для 
дзяцей з прышколь нага лаге-
ра «Вясёлка» быў праведзены 
гісторыка-краязнаўчы экскурс 
«Мая вуліца, мая вёска, мая 
малая радзіма!». Для месцічаў 
родным куточкам быў, ёсць і 
будзе аграгарадок Дэмбрава.

Пад час мерапрыемства 
дзеці пазнаёміліся з гістарыч-
ным мінулым паселішча, здзей-

Знаёмыя вуліцы Дэмбрава
снілі ўяўную экскурсію па яго 
вулачках. Вучні даведаліся пра 
галоўныя сла вутасці – касцёл 
Святой Тройцы (XVII стагоддзе) 
і царкву Святога Іаана Бага слова 
(XIX стагоддзе). Прыгадалі так-
сама вядомых людзей, ураджэн-
цаў Дэмбрава, пра сям’ю Скорб, 
якая ў 2012 і ў 2014 гадах была 
пераможцам рэспуб ліканскага 
кон курсу «Уладар сяла», пра 
мясцовага мастака Рамуальда 

Рыбака, які ў сваіх карцінах вы-
яўляе любоў да роднага краю і 
яго жыхароў. Згадалі і народны 
танец «Дэмб раўская кадрыля», 
занесены ў Спіс нематэры-
яльнай культурнай спадчыны 
Рэспублікі Беларусь.

Пры канцы мерапрыемства 
бібліятэкар пазнаёміла дзяцей 
з кніжнай выставай «Зямля, 
нам дадзеная лёсам».

Святлана МЕДУШЭЎСКАЯ, 
бібліятэкар інтэграванай 

бібліятэкі аг. Дэмбрава 
Шчучынскага раёна

Малодшая дачка М. Аўрамчыка Наталля

Г. Далідовіч, Я. Хвалей, А. Камароўскі


